  توْغان                                         بهمن روٍستملي

دئديغيم نيفرتدير, باخديغيم کينه 
قارقيشلار اليندن کوٍله دوًنموشم
اوًيدوغوم غمدير، اوًتدوگوم ظوٍلوم
قارقيشلار اليندن, کوٍله دوًنموشم 

اَيري‌دن قاييٌديب دوٍزه دوًنموشم
آيريليق يانديريب كوًزه دوًنموشم 
اوٍرگيم قايناييب سوٍزه دوًنموشم 
قارقيشلار اليندن كوٍله دوًنموشم 

اوٍرگيم ايستييير يازام بوُ سوًزو
حئيرانام ائليمه لاپ سوًزوٍن دوٍزو
ايچَريم چوٍرويوب بير قاليب اوٍزو 
قارقيشلار اليندن كوٍله دوًنموشم
داغلاريم، آداغلار قوْناق گلميشم 
ياغيلار اليندن قاچاق گلميشم 
پيسدن، ياخجيدان، آنجاق گلميشم 
قارقيشلار اليندن كوٍله دوًنموشم

آرازام كوٍكرَيييب سئله دوًنموشم 
تكليقدن قوُرتولوب ائله دوًنموشم
آزغينلار اليندن يئله دوًنموشم 
قارقيشلار يانديريب كوٍله دوًنموشم 

قوْي دئييم سهنديم نئجه گلميشم 
گوٍندوزلر دوْستاقدير گئجه گلميشم 
دوٍشموشم بير غريب فئله گلميشم 
قارقيشلار اليندن كوٍله دوًنموشم
آزديريب ائليمي قاراجيق شئيطان 
ديليمين اوٍرگي اوْلوبدور شان ـ شان 
اوٍز وئرسن داناللار وارليقيم اينان 
قارقيشلار اليندن كوٍله دوًنموشم

يامان كوًوره‌ليب دوًزوم‌سوٍز اوْلدوم 
قوْجالديم گوٍل كيمي ساراليب سوْلدوم 
آخينان قانلارين قابينا دوًندوم 
قارقيشلار اليندن كوٍله دوًنموشم



يئنه‌ده قارانليق دوُتوب يئر گوًيو 
يامان بير سوْيوق سوٍموٍگه ايشلر 
گوًز گوًزوٍ گوًرمور هر آدديم آتديقجا 
چاليلار، تيكانلار اَتيمي ديشلر

يئنه دوُيغو قوُشوم قوْنوب كوًنلومه 
خياليم خياللانير پر آچيب گئدسين 
اسكي ائللرين، اوْغوز ائللرين 
يوُردونو، يوُواسين بير گزيب گلسين 

«خياليم بوْيلانير دامدان، دوُواردان»
بيلمم اوٍرگينده نه  تله‌سيكليگ وار 
كيمسه‌ني گوُدماق‌دادير كيمسه‌ني گوًزلور 
اوًلكه‌ده نه اوْو نه‌ده كهليك وار!! 
بيلميرم هارادان سوًز تاپيپ يازيم 
بئنيم كاللاشيب لاپ دوُيغوم قوُرويوب 
عشقي ايستكي آزديران يئرده 
شوٍبهه‌لي قارانليق بئينيمي بوُرويوب

ايستييرم چاغيرام ايندي سهندي 
سهند دده‌سيني چاغيران كيمي 
بوُلوتدي آغلاسان قاراگوٍنومه 
قوُرقودو چاغيريب باغيران كيمي 

كوًنلومون قاپيسيننان سن گيرَن زامان 
اياقوُوا قالخديم قوْجا سهنديم 
آذر ائلينين سوُلطاني شاهي 
اوٍرَگي نيسگيللي، يارا سهنديم 
منه باخ سارساخ، نه آذر ائلي 
تام توٍرك ائللرينين آغاسيٌدير اوْ 
اوْغوز ائلرينين اينديكي عصرده 
قوُرقود دده‌سي باباسي‌دير اوْ 

گل اوْتو سهنديم دردلريم دينله 
گوًز ياشيم قان اوْلوب كوًنولو دلير 
حزين حزين سوًزوم سيزيلتيلاريم 
جييه‌ريمي ياريب اوٍرَگيم دلير 

مني كئشميشيم‌له ايله دين تانيش
مين اوُجالدي باشيم فخر ائيله‌ديم 
دوٍنيا دوُردوقجا آدين اوُجالسين 
هيمت وئر سازيمي منده دينله‌ديم 
نامرد عصيردير سهند نامرد عصريدير
بشر صداقتيني اوُتوزوب قوُماردا 
بيلميري كيمسه‌دن يارديم ايسته‌سين 
ايگيتلر اگر قالان‌دا داردا 

دوْغرو غريبه زمانه اوْلوب 
عشقي اوُيدوروب‌لار محبتي‌ده 
خالقين اَلي قيزمير دوٍزلوگه دوٍزه 
آرادان ييغيبلار سوًز صوًحبتي‌ده 

گوًرورم گوًزلرين سئوينجدن گوٍلور 
شاشيبسان قوْللاري آچيخ گوًرورسن
قيريليب زنجيرلر آچيب (قيفلار) 
ائليوي قوْل آچيخ، آغيز آچيخ گوًرورسن 
يازيقجا سهنديم ساده‌جه بابام 
قوْي دئييم گليب نه‌لر باشيما 
نه‌لر چكميشم گوًر، نئجه دوًزموشم 
قيريلان زنجيرلر دَيير باشيما 

آچيلان قيفلار آسلانيب دوْداقدان 
سيگار شكلينده افيوُن شكلينده 
ياددان چيخاريب وارليغين اوْغول 
اوُنودوب اوًزلوگوٍنده اوُنودوب ديلينده 

دئديگوٍن ايگيتلر پوْرتاقال ساتانلار 
ايندي هاميسي تيريئك ساتيللار 
چارداغلار ديبينده اوْت اوٍسته اوُيوب 
يا كيم حَبّ ائليييب اوْنو آتيللار 
معيشت اوْغلونا دوْو گلن زامان 
نئيله‌سين ذيلّته اگمسين باشين 
اوْ تك اوًزو يوْخ دوًرد باش آدامين 
نئجه دوْلانديريب ساخلاسين باشين

كوًنلومو آجيشديران كدرلي سوًزلريم 
كيمه نه بوْيلاديم، كيمه نه سوًيله‌ديم 
مني‌ده بوُ دوٍنيادا قانان وارمي؟ 
قوْلي باغلي، قوْلو باغلي گوًرسن نئيله‌ييم؟ 

باغريمين اوْدونان آغيزيمي آچاركن 
دوْداقلاريم يانير آلوْولار تَپير 
يوْخسوللوق بير شبَح تك قاري ظوٍلمتده 
ديش‌لرين آغاردير گوًزون بره‌لدير 
گوًزلريمي دوٍنيايا آچان زاماننان 
گوٍنلريم بير به بير بد گليب اينان 
بير سبب اوًزوم اوْلسام‌دا ميني اوًزگه‌دير 
سنه نه‌لر سوًيله‌ييم نه دئيييم هاردان؟ 

بوُرا باخ، اينسانليق نه قيٌطراق اوْلموش 
قارداش قارداشا ايمداد ائتمير 
موٍشگوللر اَن قابا، هيمتلر اسكليك 
قوْللاردا قيساليب بير بيره يئتمير 

نه سوًزلر واريمدي سنه سهنديم 
نيسگيللر باغيريمي ياريب يانديريب 
قان آغلار گوًزلريم سنه سهنديم 
شئيطانلار ائليمي يامان قانديريب 
ديليم، ديليم، آمان ديليم، آمان ديليم 
دالدالانيب گوٍمان يئريم، گوٍمان ديليم 
دوْغراديلار وطن كيمي سني ديليم
ديليم، ديليم، آمان ديليم، آمان ديليم 

آنا وطن، آمان وطن، آمان وطن 
دوْغراديلار ديليم كيمي سني وطن، سني وطن 
وطنيندن ايگيتلري، ايگيتلري ديليندن 
آزديرديلار سني وطن، سني وطن، مني وطن 

قديمدن بير مَثل واردير دئييللر
اوٍرك يانماسا، گوًزدن ياش چيخماز 
بوُ نامردليق‌ده ايستك سيزليقدا 
دوٍنيانين بوْيوجا بيزدن اَل آچماز 
بوُرويوب يئر، گوًيو چملي بير سوْيوق 
گوًز گوًزو گوًرمور قاردي كوٍلك‌دي 
بيرآن دوُيغولاشماقا ماجال تاپميرام 
سوًزلرين هاموسي حوْقا كلك‌دي 

اوْغوللار چوْخو نئشه خوْر اوْلوب 
قيزلارين سسي گلير دوْبئي‌دن 
سسيمه سس وئن كيمسه‌ده يوْخوموش 
نه گوٍنئي‌دن بير هاراي نه كيم قوُزئي‌دن 

گيزلي بير مخوُف طينتين اوٍزره 
اَفيونو سپديلر ائليمين اوٍسته 
تيريئكي دوْلدوردولار قاپ باجالاردان 
موًعتادلار قالاندي بير بيرين اوٍسته 
اَفيونا ايليشميش باش قوْزايانماز 
كيم گلدي كيم گئتدي نه‌لر اوْلورو
اوْ آنجاق اوًز خوُمارليق درديني 
تكجه درد بيلير تك اوْنو گوًرور

زنجيري قوْللاردان آچيب يئرينه 
حوْقادان بير آغير دستبند ووُروبلار 
لئش يييب لئش اوٍسته كوًلگه سالانلار 
ايندي گوًر ائليمه قارشي دوُروبلار 

بوُرا باخ، بوُ حيات نه گوٍلمه‌لي اوْلوب 
گده‌لر، ياغيلار خاندي پاشادي 
بوُ گوٍلماخ يوْخ، آغير آغلاماق 
(بوُ حسرتلي ايللري كدرلي گوٍنلري) 
بيلمم بوُ ائليم نئجه ياشادي 
خيرنكين اوٍزوللر سس چيخان يئرين
ترپه‌نن دوْداقا بَتون ساليللار 
ائليمين الينن هر نه وار يوْخون 
سس‌سيز سميرسيز يامان آليللار 

ائليمين وار يوْخ غئيرت مئشه‌سين
كوًكوٍن قوُرودوبلار اوْدا چكيبلر 
يوْخسوللوق بير ياندان اَفيون بير ياندان 
غئيرتين ناخشي‌ني كاغيذدا چكيبلر

گل سيلاخ اوٍركدن كدَرين پاسين 
قوْي دانيشسين ايگيتلر دئسين ايگيتلر 
تك اوًزون گوًرن باشا چاتماز بيل 
قوْي دانيشسين ايگيتلر دئسين ايگيتلر 
دوٍزدوركي ديليميز چوْخ گئنشلي‌دير 
آمّا كي، يامان يالنيز قاليبدير
ائليمين دردلرين غملي گوٍنلرين 
گوًروب اوٍرَگينه يامان ساليبدير 

يابانجي سوًزلرين اياقي آلتدا 
تاپدالانان وطنيم اوْي... ديليم اوْي
ياغيلرين سوًزون قوُسوب قايتاران 
يازيق، يازيق، حئيران قالان ائليم اوْي 

بوُ نه پوْزوي نه يازي‌دي بيلميرم 
خيالدا نه قانوُن نه مصلحت وار؟!
اوْ گاه قانادلانيب گوًيلره گئدر 
گاهدان‌دا كندير اوْلوب اوًزونو آسار؟!
اوْ گاهدا آغ يئل اوْلوب اسيب سهنده 
قارلارين اريديب سوُيا دوًندريب 
گاهدا بير شهر اوْلوب، ياسلي بير شهر 
سهند كيمي داغ‌دا ايچينده غريب 

باشقا يئرده ده دئميشم بوُنو 
هوٍنرده سئوداليق اوٍنجه شرطيدير 
سئودادا نه منطيق هانچي قايٌيده 
سئودايلن يوْلچي يوٍكون بركيدير

بوُرا باخ بوُ ديل نه يازيق اوْلوب 
سوًز يازماغا سوًزولوك ايستييير 
دنيز كيمين درينليقي عوُمانلارجا گئنيشليقي 
سوًز يازماغا سوًزلوك ايستييير؟ 
اوًزگه ديله يارديم ائدن 
اوٍرگينده سوًز قاينادان 
ايندي قاليب يالقيز نه‌دن 
سوًز يازماغا سوًزلوك ايستييير؟

اوْزانلارين چوًمچه‌سيزه 
اوْغوزلارين اوًلكه‌سيزه
آزغين ائلين كوًلگه‌سينده 
سوًز يازماغا سوًزلوك ايستييير

پارچالانيب ديليم ديليم 
وطن كيمي ائليم ديليم 
داغلار بوْيو منيم ديليم 
سوًز يازماغا سوًزلوك ايستييير؟
قوْجاليبسان هوُشون چاشيب 
ناداليقين آشيب داشيب 
بئينين سنين لاپ كاللاشيب 
سوًز يازماغا سوًزلوك ايستييير 

خيالدا وار آيري دوٍنيا 
آزادليق وار دوٍنيا دوٍنيا 
ايللر بوْيو قالان دوٍنيا 
سوًز يازماغا سوًزلوك ايستييير؟

يــئـنــي‌دن
اوْل چاغدا كيم قارا يئللر 
غوُروريندان يئرده قالان 
سوْيوق كوٍلون 
سوُ ووُروردي نهايتده 
اسكيك‌ليكلر زيروه‌سينه 

بير گوٍن دوًن باخ گوًزيمه 
گوًر نه ساياخ بوْيلاديغي بوْيوندادي 
اسكي اسكي‌نيم داشليغيم.

اوْل چاغدا كيم ياز سازاغي 
منليگنن سپه‌لنميش اينجه چيچك فمه‌سيني 
اوْو سيركن غريب دوٍشن سحرلرده سوْغاتچيدي سن بري دوًن
باخ كوًنلومه گوًر بير نئجه 
چاتيرديري اوًز يئرينه 
ايستي تندير ايستي كوٍره 
اَن جهنم رساليتين . 

عايب توُتما آنجاق يئله 
كيم اوْل يئري اوْوسديگي منليگينه 
يئني‌دن يرحلنديده‌جگ 

بوُندان بئله دوغلمشلار 
جوُجرمگين اسكي‌ دَبين يئنه 
يئني بير ماهنيدا بخته‌ورليگ 
ترينگه‌سين باشلاسينلار. 

شــاعــيــر
دوْغرو غريبه بير عصرديك بيز 
بشر وجاهتين ساتير يالانا 
صداقت آختاريب ساده‌ليك سئون 
پاك اوٍرك آرزيسي گئدير تالانا 

چاشيب اوًزلوگوٍندن طاماح‌كار اينسان 
نه روُحه دوٍشونور نه محبته 
تمدوٍن قارقييان طالع‌سيز حايات 
ايللردي تشنه‌دير سايين حوًرمته 

برترليك آرزيسي بير ايلقيم كيمي 
حايات دوُزلاقيندا پارلاق گوًرونور 
هه‌لير وارليقي وهيملي يئللر 
دوُرورسان دايانيريري وارسان سوٍرونور
 چكير اينسانليغي دوُزلاق قعرينه 
نه گوًزدن ياييلير نه‌ده ال چاتير 
سوُسوزليق آرتديقجا يوْلدا اوُزانير 
نه دوُزلاق توًكه‌نير نه طوُفان ياتير 

مسلم بو دهشت گيرگين بوُ حالدا 
كيمسه اينسانليقا دوٍشونه بيلمز 
اوْ اوًز نجاتينا يالنيز دالاراق 
جمعي تهديدلردن اوٍشونه بيلمز 

رقابت عصريدير عوُطوفت محكوُم 
اوٍركلر كين ايله كيپ دوْلوبديلار 
روُحي نيازلارا ال تاپميانلار 
منحط ابتذالدا غرق اوْلوبديلار 
كيمسه چكينيرسه بو واقعيتدن 
اوًزوٍندن آيريليب اوْل قاچا بيلمز
آيا اوُلدوزلارا ال تاپارسادا 
نياز قايناقيندان پر آچا بيلمز 

تئكنيك سايه‌سينده اتم عصرينده 
قوْرخو ايضطيرابلا ياتير اينسانلار 
اَن ياخين قايغي‌سي كيميوي حبلر 
روُحيني توْختاماغدا آتير اينسانلار 

فيطرتاﱠ موًحتاجسان خيلقتين اوٍزره 
حاياتين محدوُددير بير جبرييته 
بيل آسيلي هئچ قوُدرت مطلق اوْلانماز 
نه قدر دارتينارسا بربرييته 
قاييت بوُ توُهوٍم بو دوٍشونجه‌دن 
آرا رسالتين آرا حق يوْلون 
گوًهرسن اينجي‌سن اوًز بيچيمينده 
ايفاچيل نقشي‌سن بو خطير روْلون 

مين صوُرت دگيشسه عالمده هر شئي 
تغيير يارادانماز ماهييّتينده 
اينساندا بوُ حقه باش اگه‌ر بير گوٍن 
آنار اوًز اوًلچوسون هوْوييتينده 

ياشاييش تملي وارليق اساسي 
ايستك محبته قاللاق ائديللر 
قوُرو تحقيرچيلر عشقه خوْر باخيب 
اينسانچيل هوٍنرين دانناق ائديللر
اينسانليق اينساني دوٍشونن يئرده 
نه اوٍرك قينانير نه‌ده محبت 
هاردا هوٍنر وارسا دوٍشونجه‌ده وار 
نه شاعير قيسيز نه كيم شعريت 

احساسدا محكوُم‌دير شعيرده محكوُم 
نئيله‌سين ويجهه‌سين آتمييان شاعير 
آژليق ذيلّته گرك باش اَگسين 
مال ديييب احساسين ساتمييان شاعير 

نه آرشين مال ساتان اوْل نه چرچرير 
شاعير گوًزلليگين ياشيل لفظي‌دير 
شاعير حيسينده توًوشه‌ين زامان 
ابدي روُحينين حيات نبضي‌دير 
شاعير نه قوْلچاقدير نه‌ده اوْيونجاق 
معده‌سي شارژ اوْلا بئيني كوًك‌يييه 
شاعير مين حسرتين گيزلي بعضودور 
شاعير يارانميشدير حقيقت دييه

حيسي گئنيشليك‌دير فيكرتي درين 
اوْل بير دنيز دير كيم بنزير عوُمانا 
شاعير خطچي دگيل شاعير ائلچي دير 
اوْل محدوُد اوْللانماز خاص بير زامانا 

ادراكي سيغيشماز هئچ بير اوًلچويه 
شاعير نهايتدن بير تجسوٍم‌دير 
اوْنون پاك قلبينده چيچكلنن شعير 
حسرت دوْداقيندا بير تبسوٍم‌دير 
اوْل يعني ساده‌ليك اَن صميمييّت 
شاعير گوًزگولرين اينجه روُحي دير 
اوْندا نه سياست نه كينه نه بوْغض 
شاعير غريق‌لرين زامان نوُحي‌دير

عالمي بيرليگه سسليين شاعير 
اوًزو اوًز عصرينده يالقيزدير غريب 
اوْنون هر اوًيدوگو حيكمت‌دير اوًگود 
سانكي زامانلارلا قاريييب گليب 

بوُ حوًرمتينده اوًيدوگي شعرين 
يئتگين معرفتين يوٍكسك نامي‌دير 
علاج‌سيز دردلرين نيقانيقنيان 
دوْغولان غملرين تداووٍمي‌دير 
مرموُز بير طنين‌دير واقعيت‌دن 
قوُلاق دينله‌رسه‌ده سئچه بيلمه‌يير 
شاعير اوًز قلبينده دوٍشونور آنجاق 
بيلمم نه سيٌردير ديله گلمه‌يير 

محدوُد تكلوٍم‌سيز واژه‌لر ايچره 
كوًكلي دالقادير گئنيش بير اوكيان 
كلمه بوُغازيندا سوًز خيرنگينده 
گيرلشميش بوْغض‌دير هانسي بير عوًصيان 

هر دوٍزگوٍن شاعيرين عشقي، عملي 
گئنيش بير قاپي‌دير واقعييته 
چكير اينسانليقي واهي يوْلوندان
قايتارير اوٍزلوگو ايلك حقيقته 
شاعيرين درديني خلقي آنماسا 
بوُلوت تك داغلارا بوْشالدار گئدر 
(توْغان) تك يوٍكسلر غملي سهنده 
چنلي داغ گوًزلرين ياشالدار گئدر 



عــلــي (ع)
حقي احيا ائتمه‌گه جهل ايچره حسرتدير علي 
پوْرتموش اوٍزده ايستي قان تك تبلي نيفرتدير علي 
دالقالانميش بير دنيزتك اوًز ايچينده ويرنيخان 
علم عوُمانينده چوٍن قعر نهايتدير علي 
اوْل حقيقت چاخيريندان اسره‌ميش مافوُق‌سر 
عقله سيغماز سئير علوييتده حئيرتدير علي 
معنويت نئشه‌سيندن هر شوًزو طوفان توًرَر
كيمسه يوْخ اينكار ائده كيم گنج حكمتدير علي
سئوگي‌مين آغ چانه‌سينده قاره خال‌تك جان ياخار 
عالم عرفان ايچوٍن چوٍن روُح سئيرتدير علي
اوْل كوير باغيريندا صوْلغون لاله‌دير يانميش غمه 
هامي يانميش قلبه گر كيم درب رحمتدير علي
خوُرماليقلار ناله‌سيندن تنگه گلميش هر گئجه 
عشقدن دوْتسون يقين بير آيري حالتدير 
ظوٍلمي سارسيدماق ايچوٍن قيننان چيخيبدير ذوُلفقار 
اخميلي بير آنلي‌دا ترسيم غئيرتدير علي 
اوًز تانيق‌سيز رأيي‌ني بير گبر ايچوٍن سلب ائله‌ميش 
حقي جاري ائتمه‌گه روُح عدالتدير علي
اوٍچ طلاقه ائيله‌ميش بوُ آنلي چيركين عالمي 
سوُسموش حالتدن قوْپان فرياد فيطرتدير علي
لافتي الا شأنينده وارميش حقيدن 
ضربي نيت ايستمز خوُد قصد قوُربتدير علي
آدمييّت حيصّه‌سيندن قالدي گوًيلر حئيرته 
آرسان عيلت خيلقته آيدين دلالت‌دير علي
اَن شهادت زيروه‌سيندن يوٍگورموش‌دير ظوٍلمته 
يوْل آزان كروانلارا آي تك هيدايت‌دير علي
جهل بورغاني اوفانديرميش اوميد ريشته‌سين 
ساحيل اوُميد ايچوٍن موْج سعادتدير علي
هر آچيلماز ايبهامين آيدينلادير مفهوميني 
بير هدفلي وارليقا گوًركملي آيت‌دير علي
سير معناده اوٍزن عاريفلرين هوُ ذيكريدير 
بوُ نه سيٌريدير ايلاهي خوُد عيبادت‌دير علي
بير ساريشميش ائشمه تك مهري دوْلاشميش روُحيمه 
دوُيغون افكاريمه سئير طريقت‌دير علي
عشق محرابينده آچميش قارشينا قان جانماز
روُحه خوْش جوُلان وئرن حق عشقه غايت‌دير علي
جان قوْيوب حق خاتمين امنييتين تضمين ائدن 
كوٍفره قارشي سوْوريلان تيغ حراست‌دير علي 
خوْد شوُجاعت اوْج روحيندن آليب اَن جوُرعتين 
خوْفه رعشه سالديران كوُل ابهت‌دير علي
هر دمي هر وادمي ذيكر و عيبادت‌دير همي 
عين تقوادير يعني معناي طاعت‌دير علي
قيد منليگدن چيخاركن باسدي خئيبر قلعه‌سين 
دوْست و دوٍشمن آنلايير كيم فوْق قوُدرت‌دير علي
شأنين گر سايه‌سينده نيسگيلي چاپمير گوًزه 
ليك مظلوُميته عيناﱠ شهادت‌دير علي 
ايكلرمي بئش ايل ايختييار ائتميشدي جبري عزلتين  
قارقينان جوْر زاماننان مين شيكايت‌دير علي 
اوْل دوٍز مليك ساحه‌سينده مصلحت قوُربانيدير 
سينه‌سي ووُلكانلي داغ تك باصلابت‌دير علي
حوُسنو بير قانلي فلق تك دوٍزلوگوٍن آفاقيدير 
وصفه سيغماز شأنيله اسرار خيلقت‌دير علي
علم گر سيري گئنيش‌دير اوُصاف ائدنمز سيريني 
عقله موُشكول آرتيران روُحه طراوت‌دير علي 
موٍضطريبدير اغنيالر خصمينه تزوير ائدير 
شوٍبهه‌لي قانوُنلارا قارشي براعت‌دير علي

مظهر جود و کرم‌دير جوٍمله بي‌کس کيمسه‌يه 
پاي ديلَر اوْندان سخاوت خود کرامت‌دير علي
دوت [توْغان] تک عرش اعلاوه علي‌نين دامنين 
بيل يقين محشر گوٍنو باب شفاعت‌دير علي 

خـيـال عـالـمـي
دوُيغو بير عوُمماندير سوْنسوز بير دنيز طوُفانلي غملرله ويٌرنيخير موُدام 
چيرپينير روُحيمين آه دوُوارينه دوُيغولار بطنيندن آخينان خيال 
احساس بوُرغانيندان هر كوُكره ديكجه آغيزي كوًپلنميش دالقالار كيمي 
ايدراك سرحدّيندن يوٍگوروب اوًزون ساحيلسيز گوًيلره دوًيور دالبادال 

تجروُد قيددن چيخيب يوٍكسلير روُحن ديله‌ديگي اَن علويته  
آرتيرير ذوْقيني دوٍشونجه‌سيني علوي معنالرين نهايتيندن 
اوْل گاهدا اوُهاملا مرموُز بير گئجه‌مين مخوُف صحنه‌لر چكير ترسيمه 
بعضاﱠ ده گوًيلرين آيي اوُلدوزو قيرميزي رنگ آلير شهامتيندن 

تمل‌سيز صوُرتده سئير ائدن خيال دوُرقون حياتلارين دوُيغو سئيري‌دير 
موُقيد عقليندن تراوش ايسه آيدينراق اوُنودار اوًز ماهييتين 
حوُدودا بوْغولان واهي روًياچيل ايده‌آل بير هدف ايزله‌يه بيلمز 
هوْوييت ايتيرن كيمسه مسلم خيالدا تامسيز ايلك حقيقتين 

آلچاق ايراده‌لر گيزلي اوْبرازين هئي اوًلچور هئي بيچير بوُ روًيالاردا 
حياتين تحقيردن قوُرماق ايچوٍن فخري كئچميشلرين كوٍركون بوُرونور 
هدفسيز يوْللارين يوْرقون توُشگونو كيمسه يوْل وئريرير بوْش خيال ايچره 
بوُنلارا هر قاپي باغلي قالاندا يالنيز خيالدير كيمي آچيق گوًرونور

اوْردا طالعينده موُختاردير داها سيٌناق حيطه‌سينده سارسيلان اينسان 
موُطلق بير قوُوه‌يه منيمسيزكن قالسيزجا ايسته‌گين ايختييار ائدير 
آلچاق بوُ روُحلارين سطحي خيالي چيخانماز مادّيت چارجوُواسيندان 
روُحي كمبوُدليقين حيس ائدن كيمسه خيال پرده‌سينده استتار ائدير 

حقيقت ديله‌ين روُحي تخيل علوي معراجي‌دير دوٍشونجه‌ليگين 
حيكمتلي داهي‌لر لب آچا بيلمز روحينده آچماسا خيال بوُخچانين 
آيريليق كوٍكره‌ين بير چاي اوُلورسا خيال بير كوًرپودور ويصال كوي‌نه
جيسميدن ايقتيدار توًكه‌نن زامان روُح گزيب سئير ائدير سئوگي باغچاسين 
اوٍركلر سحر ائدن همين خيالين قيزيل پرده‌لرده هر بارماقيندان 
روُحلاري اوْخشايان مين ياشيل نغمه شانليكله بوْي چكير بوٍتون چوًللره 
هوٍنر قاليبينده اينجه صنعتين حسرتلي خياللا يوْنتييان اينسان 
مجنوُندان آرتيقراق اوٍرك نيسگيلين اسكي اوْسطوره‌وي سالير ديللره 

بير داهي سوًيله‌ميش علوي روُحلارين يارانيب دوْغرولار يوٍكسك دوُيغولار 
حال بئله اسكي بير قاييده اوٍزره فاحش معناسي وار هر بير خيالين 
چوُلقاسا گوًيلري اوْدلو قارغيلار (توْغانلار) سوويده آشيان سالماز 
ظاهيرده بيرسه‌ده روُحلار اوٍركلر اوْنلارلا فرقي وار آرزي اميالين 


آخـسـاق حـايـات [طـالـع]
گوًزونده ائشيلميش موُبهم سوْرغولار 
قانلي كيپريكلره ساپلانيرديلار 
اوْ مرموُز تاققاللار جوابسيز يئرده 
باخيشلار آلتيندا تاپلانيرديلار 

نم هانچي فلسفه هانچي قايناقدان 
دوُرقون دوٍشونجه‌سي نشعت آلميشدي 
اوْنون خرافه‌چيل موُروثي فيكري 
دوُيغو ايدراكيندا ريشه سالميشدي 

اوْل ساده دوٍشنور ساده آنلايير 
يوْخسا زمانه‌دن اوْل نه‌لر قانير 
هله‌ده حيكمتسيز، قالسيز افلاكي 
اوْ هر فلاكته اَن سبب سانير 
نه بيلسين هانچي بير مصلحت اوٍزره 
چوًوبدير وارليقي نيكبته سانري 
داهي سه يادبنگ هر دب، تفكوٍر 
آتادان ايرثدير اوًولاد آپاري 

سوًكه‌نيب ديوارا يوْرقون اينجارسيز 
حزينلي سيزلايير شوُم ايلقاريندان 
اسفلي اللرين چالير ديزينه 
سانكي اوُزولميدشير هر نه واريندان

اوْ سوًنمز هوسله خسته بير حالنان 
اوًزگه‌لر ائوينين ياراشيقيدي 
هر سحر ايچينده بوْغولان بير حيس 
نيفرتله سئوينجين باريشيقيدي
اوْ سوْنسوز تالاشي اوٍزرينده ده
حسرتله اوْدونلا باغري يانيردي 
تاپديقي بير يئرده كوٍله دوًنوردي 
امّا اوً آژ گزيب توْخ ساللانيردي 

حسرت ياتاقيندا چوْخلو گئجه‌لر 
صوٍبحه تك دردينه تك آغلاميشدي 
آنجاق بير آنايدي اوًز حيسي‌ قدر 
طالعسيز عوًمورونه بئل باغلاميشدي 

دانيلماز عشقين ايقتيضاسيلا 
اوُميد ساحيلينه جايناق آتيردي 
يئللرله قارپيشان دالقالار كيمي 
نه بيردم سوُسوردو نه‌ده ياتيردي 
اوْ خاص بير هوسله آچيب باغلييردي 
گلينليگ ياديگاري بوُخچا جاهازين 
اوًنونن اوًتدوٍكجه اوْ شن گوٍنلري 
كوًكلييردي قلبينين پرده‌سيز سازين 

هر كيپريك چالديقجا اوْ ايختييارسيز 
گوًز قاني اوْ جيندا گوٍلمنج ووُروردي 
اوْل ديه اوْخشوردو مهربان تانريم 
منه بوُ طالع‌ني نئجه قيييردي 

اوْل آنا حيسّيله اوًولاد عشقينه 
دييه وارليقيندان اوُنودموشدو اوًزون 
ياشييردي اوًتودوگو خاطيره‌لرده 
چكسئيدي مين ائوين مينتلي سوًزون 
اوْل بوُ گوٍن اوْخشاييب آنجاق اينله‌يير 
اليندن سوٍروشوب گئدير هر واري 
آرزيلا تيكديگي كاسيب كوماسي 
يوٍكله‌نيب يوْللانير بازارا ساري 

پوُله‌ييب سيلديگي نازلي باليشلار 
حوًرمت‌سيز ال به ال دوْلانيرديلار 
روُحيله همنئشين مينلر خاطيره 
روح‌سيز عاطيفه‌سيز تالانيرديلار 

آريق دوًشلريندن آسيلي بير جوْجوق 
قلبينين اوًز نه‌گين سوْرور سوُواشير 
سوًكه‌نيب ديوارا خسته بير قادين 
بيلميرم اوًزيله نه‌لر دانيشير 
اوْنون ياشاييش عوًموُر حاصيلين 
دلال‌لار مئيداندا ساتيشا قوْيوب 
قارانليق بير ائوده خوُمار بير كيشي 
اوْدلو مانقال اوٍسته نئشه‌ده اوُيوب. 


خسته بير حياتين دامارلاريندا 
سوْيوق بير قان كيمي آخير اينسانلار 
سيرماشير عوًمورونون چينلريندن 
آتي عصيرلره باخير اينسانلار 

وارليقين گوٍنده‌ليك جبري سئيرينده 
تيكرار محبسينده اَن ويلانديلار 
ايكي بير ـ ايكي بير چكير اينسانلار 
موُبهم خياللاردا سرگردانديلار 

ياشاييش هر قدر دوُشوار اوْلسادا 
اينسان اَل چكه‌ممير بوُ فاني‌ليكدن 
مرموُزجا هر سحر جاذيب بير قوُوه 
ماراق‌ليري قلبيني يئني اوٍركدن 
گيزلي بوُ اسرارين قاعيده‌سينده 
جبري بير حيطه‌ده فيرلانير اينسان 
مين ايستك هر وارن الدن وئرسه‌ده 
يئني خياللارلا آلدانير اينسان 

يئريشلر گاه آغير گاهدان توٍواراق 
بيلميرم نه اوٍزره نه‌لر قانيللار 
دوْداقلار ترپه‌نير بيلمم ندنسه 
بارماقلار بيلميرم نه‌لر سانيلار 

قانسيز دوْداقلاردا يئرسيز گوٍلوشلر 
سوْنسوز امكلرين حسرت ناخيشي‌دير 
اَخميلي آننلاردا دَرين شريملار 
جبري طالعلرين نيفرت ناخيشي‌دير 
همين بوُ حياتدا دججاللاردا وار 
بوُ گوٍن توُپورسه‌لر صاباح يالليلار
دوٍنن سئودادا سالام جاوابين 
گئجه نقد ائيله‌ييب بوُ گوٍن آليلار 

بي‌پارا وارليقدا بوْغولميشسالار 
بي‌پارا يوْلسوزدان نه حق دينله‌ييم 
توْختاقسا عشقيمين غم افسانه‌سين 
كيم نه بوْيلاييم كيم نه سوًيله‌ييم. 


اوٍرَگيم توُتقوندور گوًزلريم نملي 
بوُ سينيخ گوْولوٍمه يانان يوْخدور 
حياتيم نيسگيللي وارليقيم غملي 
يالنيزليق درديمي قانان يوْخومدور 

بوْغازيم كاللاشيب داي چيخمير سسيم 
بوُ تحقير بير وارليقا گلمير هوَسيم 
نه قوْچ ارنلريم نه دادرسيم 
تالانسام آغلايان اينان يوْخومدور 

جوْشان چايلار آخير سس‌سيز سَميرسيز 
ياسيلميش ارداوبام ارسيز اميرسيز 
بير سوٍرگوٍن محكوُم‌مام يوُواسيز يئرسيز 
حقه موًعتريضم سانان يوْخومدور 
دججاللار الينده تالانير ائليم 
قارداش ايمدادينه چاتمايير اليم 
اوْردا دينيم محكوُم بوُ ياندا ديليم 
ائل دئشيب درديمي اومان يوْخومدور 

روُحيمي اينله‌دن ائل هوَسي‌دير 
شعريمه عصرميز ناله سسي‌دير 
يوُوامسا وارليقين‌ دار قفسي‌دير 
بوٍلبولم سار الدن امان يوْخومدير 

آلاولار يوُردويام حسرت آهييام 
حرّ ارنلرين قبله‌گاهييام 
(توْغان) تك گوًيلرين خيال شاهييام 
ائل ايچره ديلمي آنان يوْخومدير 
توكّوٍل هر ايشده اوًنجه شرط‌دير 
هدفسيز آخيشلار بيل راكيد قالار 
يعني اوْنسوز آزغين سرگردانليق‌دير 
حئيرتده بوْغولان اوُميد، آرزوُلار 

تعهوٍد خود همين توكّوٍل‌ده دير 
اوْنسوز دوْرانيشدان قالار كايينات 
غئير حق سيغماريق هئچ بير اوًلچويه
موٍقدس يوْل ديلر موٍقدس حايات 

توكّوٍل معني‌ده يارديمديرسا گر 
غئير حقيقت‌دن كيم ديلَر اوْنو 
يعني حايات آسيلي گر بير تقديردن 
يالنيز حقدن سوُواي كيم بيلر اوْنو 
يعني هر تفكوٍر سوْنسوز ايراده 
حوًكم تقيده محدوُدير آنجاق 
يعني بير كيمسه‌ني تاپا بيلميرم
اوْنا دالدالانيب گوٍوه‌نيم سن‌جاخ 

بيچيم‌سيز اوًلچولر محدوُد اوٍلگولر 
اينسان معناسي‌لن ياراشان دئييل 
اينسانليق اوًلچو معرفت دئمك 
هئچ حجمه غئير حق سيغيشان دئيلل 

بيز سحر عشقينه، گوٍندوز عشقينه 
آيسيز گئجه‌لردن خوْفلانماميشيق 
بيز اوًلوم قارقيياسينه گرميشيك 
قاندالا ذيلته حاقلانماميشيق 

ايختيلاف اوًلكه‌مه دوْو گلن زامان 
گلميشم بيرله‌دم ائليم قوُدرتين 
ائل گوٍجو، سئل گوٍجو بابالار دئميش 
بيرليك‌له پاس توُتان اينسان حوًرمتين 

بيلر حقدن سوُواي محو اوْلار بيربير 
بوُ گوٍن من سن دئمك بيز اوْلماييق 
چتينليك داغديرسا قالديرماق ايچوٍن 
بير گوٍج، بير بوُكولمز ديز اوْلماييق

حق وئرمه‌لي يوْخ ديه آلينماليدير 
بيزده بيرليگ اوْلسا هيمّت اوْلسا گر 
نه حاصيل اوْ ميرخ، غئيبت، توًهمت‌دن  
بيزده هم‌دردليگ تك نييت اوْلسا گر 

بوُ گوٍن دوُرماق دئمك بير جينايت‌دير 
ايناملا ايشله‌مك بوُ گوٍن ياريٌدير 
كيم كيمه‌دير ديين بركيدير يوٍكون
يوْخسوللار صداقت محكوُملاريدير
بوُ مظلوُم اوًلكه‌نين مظلوُم بوُ ائلين 
سيلك سيماسيندان ايختيلاف توْزون 
خفته اوْغرويار تعصوٍب‌سيز ائل 
نامرددير هر كيمسه تك ايستر اوًزون 

ساربان خوُد بيزيك كارواندا بيز 
بس گلين ايزله‌ييك سعادت يوْلون 
گوٍللَه‌نيب بار وئرك كوًكوميز اوٍسته 
باغليييب سدّ ائدك رذالت يوْلون 

يئنه گله‌جگه اوُميد بسليك 
يوْلوندان چاشماسين دوٍزگوٍن اصيللر 
قوْچاق بابالارا بيز فخر ائدن تك 
قوْي بيزه گوٍوه‌نسين آتي نسيللر 
بوُ گوٍن صنعت گوٍنو تئكنيك گوٍنودور 
آچ احساس ايپه‌گين قوْي ائشاخ تئل تئل 
بللي كيم باش اوُجا ياشايا بيلمز 
اوُزون اينام‌مييان هوٍنرسيز بير ائل 

قوْي توْغاندان آلاخ حايات درسيني 
اوْ كيم زيروه‌لردي آشيانه‌سي 
زمانه سيغمييان اوْ علوي روُح كيم 
لامكان موٍلكودير سوْن نيشانه‌سي



اوْل باغيشلار اوْل رَعوف تايسيز اوْ تك ار نامينه 
هانسي بير نعمتلرين اينكار ائديرسيز تانري‌نين 
اي دوٍشنلر جهليله پيس اهريمنلر دامينه 
هانسي بير نعمتلرين اينكار ائديرسيز تانري‌نين 

علم قوُرآن سوًز بيان بير لهجه‌ده پئيغمبر 
تكجه اوْل قاديردي كيم تعليم ائديب درسين وئره 
كيم باجارميش باشقا اوْندان سوْنرا جان وئرسين يئره 
هانسي بير نعمتلرين اينكار ائديرسيز تانري‌نين

بللي بير ترتيبلندير فيرلانير آي‌لان گوٍنش 
اوُلدوز اوُرمان سجده ائتميش طاعتينده علوي عرش 
بيل دنيزلر كوكرويه سوًنمز وجوُديمدن عطش 
هانسي بير نعمتلرين اينكار ائديرسيز تانري‌نين 
اوْل گئنيش گوًيلر ياراتميش اوْندا حاكيم عدليسي 
سوْن يارانميشلار ايچوٍن يوٍكسلدي عرشيندن سسي 
گوًرمه‌ييم عوٍصيان ائده بوُ عدله آنماز بير كسي 
هانسي بير نعمتلرين اينكار ائديرسيز تانري‌نين

عدل و اينصاف اوًلچوسو ايلن هر شئيي اوًلچون دئميش 
بوُ عدالت اوًلچوسونده اوْلماسين اسگيك ساتيش 
هم حيات يئر اوٍسته ايهدا اوْلدو هم سوْن قوُرتولوش 
هانسي بير نعمتلرين اينكار ائديرسيز تانري‌نين

يئرده مين جوٍر تاملي ميوه خاص دون ايچره خوُرماني 
عطريلي يارپاق چيچكلي يوْخ حوُبوباتين ساني 
كوٍللو عالم قوُللوقوندا كورنوش ائتميش اينساني 
هانسي بير نعمتلرين اينكار ائديرسيز تانري‌نين

بير قوُرو كسسك چومورد ان اوْل ياراتميش 
توٍستوسوز اوْد شوًعله‌سيندن جينّلر جينسين همي 
قايغي ائتميش قلبيمه سئودالي هيجرينده غمي 
هانسي بير نعمتلرين اينكار ائديرسيز تانري‌نين

اوْل چلب كيم مبدأ مقصد ياراتميش آل گوٍنه 
شرقدن دان چيتلايا تا غربه چاتدي گوٍن دوًنه 
تا كي دينجلسين بشر آي چيخچاغي آل گوٍن سوًنه 
بس دئ هانسي نعمتين اينكار ائديرسيز تانري‌نين

شوْر دنيزه خوْش ايچيم چايلار نه آخسا دوْلمايير 
قاريشاركن بير بيره لاكين كي ممزوُج اوْلمايير 
داملاشيريندن شوْر ايچره اينجي بسليير سوْلمايير
سوًيله هانسي نعمتين اينكار ائديرسيز تانري‌نين

ياتما دوُر يئيلكن آچان اوٍزگج‌لره درياده باخ 
داغ كيمي گل گئتده‌ديرسه قوُدرتين سال ياده باخ 
يالنيز اوْندان آسيلي‌دير اوْل يئتمه‌سه فرياده باخ 
هانسي بير نعمتلرين اينكار ائديرسيز تانري‌نين

هر كيمي هر نسنه كي بوُ يئر اوٍسته وار بيل فانيدير 
جينسه اينسانسا نبيسه سوْن اَجل جامين‌دادير 
بيل اوًلومدن قاچماق اوْلماز خام تفكوٍر بي‌جادير 
سوًيله هانسي نعمتين اينكار ائديرسيز تانري‌نين

حَي و باقي تك اوْدور آرتيق هئچه دعويندي 
بيل توًكنمز قوُدرتي اولدور قالارگي سرمدي 
واي اوْ كيم شئيطان كيمي اوًز قدر و قوُربين بيلمدي 
هانسي بير نعمتلرين اينكار ائديرسيز تانري‌نين

يئرده گوًيده هر نه وار اوًز حاجتين اوْندان ديلَر 
هر گوٍن اوْل بير ايشده‌دير هاردا نه اوٍز وئرسه بيلر 
بير اوُلو گئرچكدي نوُردان اول نه آغلار نه گوٍلر 
هانسي بير نعمتلرين اينكار ائديرسيز تانري‌نين

بس بيلين اي جينله اينسان وعدة محشر يئتَر 
بير به بير حئساب چكر بوُ آني لذّتلر اوًتَر 
دوٍنيا بير حاصيل‌سه آنجاق هر نه اَكسن اوْل بيتَر 
بير دئ هانسي نعمتين اينكار ائديرسيز تانري‌نين

اي گروُه جينله اينسان هستي سرحدّين ييٌخين 
بوُ حوٍكومت سلطه‌سيندن قوُدرتيز وارسا چيٌخين 
هژ نه بير باطيل تفكوٍردور داها كوٍفره ياخين 
هانسي بير نعمتلرين اينكار ائديرسيز تانري‌نين

گر تعروٍضله بوُ عدله كوٍفر و عوٍصيان ائتسه‌نيز 
اوٍستوزه اوْدلار توًكر تا كوٍفرودن قالماز بير ايز 
بللي‌دير كيم قاهير و غاليب اوْدور مغلوُبه‌سيز 
بس دئ هانسي نعمتين اينكار ائديرسيز تانري‌نين

اوْندا كيم سوْنسوز گوٍجو ايلن آيلي گوًي پارداخلانار 
سان قيزيل بير گوٍلدو كيم آتش دوُتوب يكسر يانار 
بعضي بير قيرميز قوُماش بعضي آخار ووُلقان سانار 
بس دئ هانسي نعمتين اينكار ائديرسيز تانري‌نين

جينّيله اينسان سوجوندان سوْرغولانمازدي اوْ گوٍن 
داي دليل ميزاندي اوُمماز كيمسه حوًرمت ساي اوْ گوٍن 
ديني دوٍنيايه ساتان جاهيل بوُ خلقه وار اوْ گوٍن 
بس دئ هانسي نعمتين اينكار ائديرسيز تانري‌نين

بيل اوْ گوٍن گبريله كافرلر بئينيزدن بئلله‌شر 
بير چاناق تك اگري گوًزلن كوتله ايچره يئرله‌شر
حق ايلن توٍنله‌ييب قعر جهنّمده پيشير 
هانسي بير نعمتلرين اينكار ائديرسيز تانري‌نين

بوُ همان آتشدي كي بيز وعده وئرميشديك اوْنا 
هاردادير موٍنكرلري قاينار جهيم ايچره يانا 
بوُ همان ميعادگه دير وقت داها چاتميش سوْنا 
بير دئ هانسي نعمتين اينكار ائديرسيز تانري‌نين

اوْل كي تانري قهري‌سيندن سارسيليب خوْف ائيله‌دي 
سئوگي سئوداسين دوُياركن هجري‌سيندن اينله‌دي 
باغ جنّت‌دير يئري يالنيز اوْ كيم حاق سوًيله‌دي 
هانسي بير نعمتلرين اينكار ائديرسيز تانري‌نين

اوْل ايكي جنّت باغيندا واردي خوْش  شئي ميوه‌لر
كوًلگه‌لي بارلي آغاجلار تاملي نارلار ميوه‌لر 
اوْردادا هئيبت‌لي داغلار واردي يوٍكسك زيروه‌لر 
بس دئ هانسي نعمتين اينكار ائديرسيز تانري‌نين 

اوْردادا چايلار بوُلاقلار قاينايير يئردن آخير 
اوْردا دينجلمك‌ده وارسا يوْخدو ياتماق گوًز باخير 
حوُري گوٍلجك اينجي ديشلر سانكي شيمشكدير شاخير 
بس دئ هانسي نعمتين اينكار ائديرسيز تانري‌نين

بيل ايكي قيسمتدير اوْردا ميوه‌لر خاص دادلاري 
غئير معروُف ايله معروُفدير دئميشلر آدلاري 
لاييق اينسان قوُللوقوندايميش نه وار حقدن ساري 
بس دئ هانسي نعمتين اينكار ائديرسيز تانري‌نين

اوْردا گوًيچك ناز باليشلار وار حريردي آستاري 
اوْردا ناز نعمت موٍهيادير گوًيوللردن ساري 
بارلي باغلار اوْردا حاييل‌سيزدي يوْخدور ديواري 
بس دئ هانسي نعمتين اينكار ائديرسيز تانري‌نين

اوْردا ان گوًيچك قادينلار وار بزه‌كلنميش اوْدا 
نازلي اوْل قييقاج باخيشلار كيمي تيكيلمز هئچ يادا
ارلريندن اوًنجه كسله اوْلماميشلار هم ندا 
بس دئ هانسي نعمتين اينكار ائديرسيز تانري‌نين

حوُري‌لر كيم ان لطافتليكده بنزَر مرجانا 
اوْردا گوًهرلر ساتيلمير قيرميزي مخمر دوْنا 
اوْردا تاپدانمير صداقت يار غنيم اوْلمور قانا 
بس دئ هانسي نعمتين اينكار ائديرسيز تانري‌نين
ياخشيليق احسان دگيلمي اجريسي احسانلارين؟
كيمدي حق تك موٍشتري اعمالينه اينسانلارين 
باشينا خلق ائتمه‌ديك دوْغرو حيات قانوُنلارين 
هانسي بير نعمتلرين اينكار ائديرسيز تانري‌نين

بيل ايكي جناتيدن سوْنرا جنتّده وار 
اوْردا بير دوْغرو گوًزلليك باشقا بير صوُرتده وار 
اوْردادا ايستك سئوينج سرخوْشلادان شربتده وار 
بير دئ هانسي نعمتين اينكار ائديرسيز تانري‌نين

اوْردا ان گوًيچك آغاجلار واردي يوٍكسك قامتي 
شأن ياشيل بارلي بوُداقلار كيم فوُزوندور حئيرتي 
اوْردا بوُردا اگله‌نيبدير دسته دسته جنّتي 
بس دئ هانسي نعمتين اينكار ائديرسيز تانري‌نين

اوْردادا گوًيچك بوُلاقلار واردي كيم جوْشغون آخير 
سئوگي مهريندن هاممي سرمست كن مخموُر باخير 
اوْردا هر شئي اصلدير هئچ زاد چوٍرونمز يوْخ پاخير 
هانسي بير نعمتلرين اينكار ائديرسيز تانري‌نين

اوْل ايكي جنّتده آنجاق سئومه‌لي هر ميوه وار 
بال كيمي لذتي خوُرما ان سوُلانميش اينجي نار 
هر نه گوًيلوندن كئچرسه وئرميش اوْل تايسيز نيگار 
بس دئ هانسي نعمتين اينكار ائديرسيز تانري‌نين

چوْخ گلينلر كيم گوًزلليكده ميثالسيزدير سيزه 
كيمسه اوًز اوٍستونلوگون اوْردا داها چكمز گوًزه 
بير سيناقدير فاني دوٍنيا بيل زاوال يوْخدور دوٍزه 
هانسي بير نعمتلرين اينكار ائديرسيز تانري‌نين

حوُري‌لر كيم رنگ به رنگ سيوانلار ايچره ايلله‌نيب 
حق مييندن اسره‌يركن ال ياناقلار گوٍللَه‌نيب 
اينجي ياقوُت مجمه‌لرده ناز و نعمت تلله‌نيب 
بس دئ هانسي نعمتين اينكار ائديرسيز تانري‌نين

ارلريندن اوًنجه كيمسه اوْنلارا ال ويرماميش 
هر اوٍركسيز اعتدال بيل بوُ مكانه وارماميش 
دينجلمز اوْ كي بوُ سوداده جانين يوْرماميش 
بس دئ هانسي نعمتين اينكار ائديرسيز تانري‌نين

اوْندا كيم ال گوٍللو فرشلر اوٍسته خوْش ايله‌نديلر 
حوُري‌لرلن ياشيل ياسديقلارا سوْوكندسلر 
بيرده گوًيده هر نه وارسا آي گوٍنش مندنديلر 
بس دئ هانسي نعمتين اينكار ائديرسيز تانري‌نين
صاحيب جاه و جلالتدير حقيقت خود اوًزو 
صاحيب بخشيش اوْدور كوٍللو كرامت خود اوًزو 
يوْل اوًزو مقصد اوًزو دوٍز بير طريقت خود اوًزو
بس نه اوُغرون نه موُباركدي آدي حاق تانري‌نين 

آستا آستا خزان يئلي اسمه‌ده 
من بوُ يئلين توُفانيندان قوْرخورام
چكينميرم دوْلچاسيندان قاريندان 
ان كوٍلكلي بوْرانيندان قوْرخورام 

آق بوُلوتلار آلير عوًمور زيروه‌سين 
داي گوًز سئچمز صاباح داشين سره‌سين 
مينجه گوٍنش چن داليندان نئيله‌سين 
اوْ چيسگينلي دوُمانيندان قوْرخورام 

بئل بوٍكولر گوًز تارلاشار ال اسر 
قوْجا گوًوليم چكيل دئسن تئز كوٍسر 
نادينج اوُشاق ائتمز مني جان به سر 
سوْز قانمييان جاوانيندا قوْرخورام 
ناصالئح‌لر ايشكال يوْنتار سوًزومه 
سوْيوق حيات لاپ تنگيشر گوًزومه 
اوًزومينده خوْشوم گلمز اوًزومه
حياتين اوْل زامانيندا قوْرخورام

پيس آدامدان بير آجينيق آد قالار 
ياخشي اينسان اوٍركلرده يوُرد سالار 
اوًولاد دردي هر نديرسه حل اوْلار 
پيس قادينين يامانيندان قوْرخورام

ال قرييه‌ر اوٍز قيريشار قيچ پيشر 
سانكي يانيق بير حاصيلا چوو دوٍشر  
انگ آريقلار قوْندارما ديش سوٍوروشر 
كارت لاواشين ياوانيندان قوْرخورام
آستا آستا اجل بيزه يوٍووشور 
قيسسا عوًمور جهالتده سوًووُشور 
حساب گوٍنو عينيت‌له گوًروشور 
من اوْ گوٍنون ديوانيندان قوْرخورام

داي ديلك‌سيز يالان عوًمري نئيليرَم 
عاطيفه‌سيز قالان عوًمري نئيليرَم 
كئچميشلره دالان عوًمري نئيليرَم 
گله‌جگين يالانيندان قوْرخورام

مندن سيدي عوًمري داشا چالارديم 
كوًنول هايين دوٍنيالارا سالارديم 
قان قيصاصين شوُم حياتان آلارديم 
دوْغرو عشقين (توْغان)يندان قوْرخورام
اوْردا كيم  اوًزگه‌دير اوًزلوگوم منه 
سيرداشليق قوُرماقا يادي نئيليرَم 
گر غنيم قارغي‌سا دوٍزلوگوم منه 
ويژدان ندامتلي دادي نئيليرَم

من كي اگين يالين وارميشام اوْدا 
داي نئلييم هر نه وار گئدير بربادا 
بوًيله بي‌اعتبار يالان دوٍنيادا 
شوًهرتي عوٍنواني آدي نئيليرَم

نئيليرَم اوْ قوُرو جانسيز باخيشلا 
چوًكسه‌ده قارشيمدا دئسه باغيشلا 
من كي ايلك باهارسيز اوًتدوم بوُ قيشلا 
تازاشدان آنمادي آندي نئيليرَم
من كي اوًزلوگوٍم چوٍن دييري دگيلم 
يادي سالاملايام يادا اگيلم 
اوْردا كيم بير منم بير ائل نيسگيلم 
ايزسيز بير عوٍنواني قالدي نئيليرَم

قوْهومسا ياخشي دوْست‌سا گوٍلوشو
بير يالان سئوينجي قوُرو گوًروشو 
حيات‌سا سئوداني اوْ پاك سئيشي 
تامارزي گوًوليمدن آلدي نئيليرَم

هده‌لير داي مني اوًلوم قارا قيش 
آرديمجا بانلايير اوُغورسوز بايقوش 
بوُ نيسگيل بير اوًلوم بوُ سوًنمز يانيش 
عالمي حئيرته سالدي نئيليرَم
اوًنملي بير جاندير منيمله گئدير 
كيمسه مندن سوْنرا نئيلييم نه ائدير 
كيمي ياخا جيرير كيمي باش ديدير 
اوًزون مزاريمه چالدي نئيليرَم

اينسانليق گر بوُسا اصالتيميز 
تكجه محبت‌دير رسالتيميز 
ياخشيليق پيسليكدن آرينسا تميز 
داي شعري هوٍنري زادي نئيليرَم

اوًلوم يوْخ، حقّيلن ياناشيقيمدير 
محنتسم سئوينجله باريشيقيمدير 
(توْغان)سام علوييت ياراشيقيمدير 
بوْش حيات خيلينه حالدي نئيليرَم
بوُرا كوٍتله‌لرين گل گئت يوْلودور 
معيشت تورلارين سرميشيك بوُزا 
اوُچوق چگين‌لرين التدا دالميشيق 
آغير احتياجا آغير نيازا 

بوُرا كاسيب‌لارين مئيدانچاسي‌دير 
جاندان مايا قوْيوب قاندان ساتيرلار 
بوُردا آتيلميشلار حياتلاري چوٍن 
قوْرخوسوز اوًزلرين اوْدا آتيرلار 

بوُردا تره‌زيلر ميزان سالاردا 
توْپال ويژدانلارين آغير لنگي وار 
سوْيوق اوٍركلرين سوْيوق اللرين 
هرزه بير گوٍلوشجه پارا سنگي وار 
بوُردا يالانچي‌لار پهلوانديلار 
دوٍز يانير نادوٍزلوك قازاماتيندا 
بوُردا جَرجه‌نكدير اردم هوْوييّت 
آغير معيشتين يوٍكو آلتيندا 

اوًتَرگي خوْش بئش‌لر سوُوالليديلار 
بوُردا ديرناقسيزلار اوًز قاشييللار 
دوْداقلار باخيشلان هم كلام دگيل 
بوُردا زاغ باخيشلار يوٍك داشييللار 

بوُردا غوُرور ازگين عدالت ذليل 
بوُردا قوْندارما ديش ياغيرساق كسير 
مينيمده وارليقي قالميش اليمده 
بير كاسا يخني چوٍن اوٍرگيم اسير 
كاساددير كاساددير معريكَم يئنه 
شاعير شام فيكرينه داريخاجاقدير 
بير آرشين غروُردان ساتا بيلمه‌سم 
دوُيغولار ايچيمده قوْخوياجاقدير 

هئي چيخيب گئيلير غوُرور منليگيم 
گلمير هئچ بيچيمه گلمير هئچ بوْيا 
جانيدا اوٍسته‌ليك وئررَم الان يوْخ 
بوْيات بير چوًره‌گه، بوْيات بير چايا

دئييرَم بوُ گوٍنده ساتيش‌سيز اوًرتدو 
دئيير بير گوٍن دوٍشر خوْش‌گوٍزارينا 
دئييرَم خوْش دوٍشسه هوٍنريم ده وار 
دئيير بس صاباح سوُر مال بازارينا 

 كـده‌رلـي كـوًنـول
گئجه‌لر قوْرخولو، گوٍندوزلر ايتگين
زامان محبوسي‌يام يوْل تاپيم هاردان؟
باخيرسان هر سمته آلديريج ايلقيم 
نه ايستكدن خبر نه بير كس كاردان 

آغري‌لار، آغري‌لار نه گئنيشلي‌دير 
ايتگين خاطيره‌لر ديرچه‌لير بير بير 
اوًنومدن اوتوكجه هر سولغون پرده 
توًكه‌نير طاقتيم، سارسيلير صبير 

حسرتلر كوًنلومده آلاولار ساچير 
آل اوًلوم فخريندن، قاچاندا گوًردوم
ياشيل تارلالارين، آل چيچك لرين 
باتلاقلار ايچينده، آچاندا گوًردوم

چيرپينتي يئلر‌لرين هوًووٍشنه‌سيندن 
مين قابا داغ گوًردوم زاغ زاغ اسيردي
اوْل اَن نهايت‌سيز ماوي گوًيلرده 
مين سار ايچره گوًردوم، توْغان اسيردي 

گاه تارلا اينله‌ديم، گاهدا سازيم‌لا 
فخيرلي تاريخ‌لر تالاندا گوًردوم
هر سمته بوْيلانديم ايزسيز، نيشان‌سيز
ايتگين حقيقتي يالاندا گوًردوم
چوًرنميش محبسده جومرد ائگيت‌لر 
مين كوًرپه قينچاني، سوْلاندا گوًردوم
قارنليق دوٍنيانين چيركين ده‌بينده 
مين آنا بيرچكين، يوْلاندا گوًردوم

گوًزومده ايله‌نن آغ گوٍنوم دوْستو 
مهرني، دار گوٍنده، من دانان گوًردوم 
حق ده‌ييب حق قارشي بوْي ديين‌لري
بير باطيل خواهيش، آلدانان گوًردوم

يادا بئل باغليان ساتقين كيمسه‌ني 
اوًز گوٍرون اليلن قازاندا گوًردوم 
اَن بوًيوٍك ذيلتي آتا مكتوبون 
يابانجي بير ديليده يازاندا گوًردوم 
قاييتديم اوًزومه، اوًز اوًزليگمه 
يئريمده بير قالان ايزده گوًرمه‌ديم 
آراز تك شوًهرتيم سوٍپورموشديلر
بير قالاخ ديواندان سوًزده گوًرمه‌ديم 


قـوْجـا تـبـريـزيـم
داغلارين دوًشونده ووٍقارلي تبريز
سانكي بير شعردير باغيرير سس‌سيز 
بعضاﱠ گوًروسن بخووين گميرير 
بعضاﱠده اهليني چاغيرير سس‌سيز 

قوْينوندا بوًيوتميش اركين قالاسي 
ائله اوْخشايير كيم داغلار آغلايير 
باغيريندا گومولميش سربست حكايه
ائله سيزلايير كيم اوٍره‌ك داغلايير

پوًرته‌لميش اوٍزونده دوٍنيالار نيفرت 
اوٍره‌گي قان ايله دوْلو تبريزيم 
سوًزلري ظولومنان گوٍنلري آهدان 
گوًزلري حرماندان سولو تبريزيم 

آيريب باقردن، شانلي سهندن 
اوْلوب آيريليقدان اوٍره‌گي شان 
بوُلوتلار آغلايير ذيروه‌سينده قان 
سارسيليب باكيدان آيريلان زامان 

ايندي‌ده قاران‌قوُش اوْخور هر گئجه 
تبريزيم هارداسان حئيدريم دوًزمور
قاراباغ يارالي يالوارير سيٌزليٌر 
بابا گل بيزه اَل آچيب اوًزومو 
آيريلدي ولاكن بيلمدي نه‌لر 
گله‌جاق باشينا بو آيريليقدان 
اونوتدي ستاري اونوتدي سهندي
گلمه‌دي جانا قارا دارليقدان 

هله ده بيرليگه خياللانماييب
يازيق آذريم يالنيز قاليبدير 
ديله‌ييب اوًزگه‌نين يئريشين ديلين
اسكي آغاجينا قورداخ ساليبدير

آمّاكي يئنه‌ده قوْجا تبريزيم 
سانما كي اونوتديم يا آتديم سني 
بير ديليمده باكي بير ديليمده سن 
اينانما بوْشلاييب ياساتديم سني 
آلاولي كوًنلوموده درين بير دوُيغو 
ياشاييش عوًمروم سن داماردا قانيم 
اودوملي توْپراغيم‌سان پارلاق اوُلدوزوم 
ياشيل اوزرلي‌سن آذربايجانيم 

ائليمين، اوْبامين شن چانلي بئلي 
قهرمان كوْراوْغلو سني گوًزله‌يير
بوُ تايدا ساوالان، اوْ تايدا قافقاز
سانكي بير گوًيرچين ده‌ني گوًزله‌يير

آرازين گوًره‌رسن بير گئجه بيردن 
يانديريب فانيسلار مينلرجه سايدا 
مينلرجه قوْچاق‌لا، مينلرجه نيگاري 
گتيريب قوُرتاردي قارانليق آيدا

